Nafarroako Parlamentuko Mahaiak, 2014ko irailaren 29an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Aralar-Nafarroa Bai parlamentu-taldeak aurkezturiko mozioa, zeinaren bidez Nafarroako Gobernua premiatzen baita Administrazioa euskalduntzeko plan estrategiko bat diseina dezan, hizkuntza eskubideak bermatzeko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko irailaren 29an

Lehendakaria: Alberto Catalán Higueras

MOZIOAREN TESTUA

Aralar-Nafarroa Bai parlamentu-taldeak, Legebiltzarreko Erregelamenduan ezarritakoaren babesean, honako mozioa aurkeztu du, Parlamentuaren Osoko Bilkuran eztabaidatu eta bozkatzeko:

Eskualdeetako eta Eremu Urriko Hizkuntzen Europako Gutunaren hitzaurrean azpimarratzen da hizkuntzak babestu eta sustatzearen garrantzia demokraziarako. Aipatutako Eurogutunak herrialde bakoitzeko hizkuntza politika arautzen ez badu ere, argi zehazten du zeintzuk izan behar diren hizkuntza bat babesteko eta sustatzeko oinarrizko neurriak.

Gutunak, 7. artikuluan, hizkuntzei buruzko politikak definitzerakoan, dio kontuan hartu behar direla hizkuntza horiek erabiltzen dituzten taldeek adierazitako beharrizanak eta gurariak. Ildo horretatik, funtsezkotzat jotzen dugu euskararen erabileraren normalizaziorako prozesuan behin baino gehiagotan adierazitako gabeziei erreparatzea. 

Egun indarrean dagoen araudiak ezartzen duen zonifikazioak oztopatzen ditu euskararen berreskurapena eta garapena, eta hiritarrak ondare kulturaletik urruntzen ditu, aukera berdintasuna urratuz. Euskara babestu, sustatu eta bultzatzeko Euskararen Legeak aldaketa sakona behar duela defendatzen dugun arren, uste dugu hori ere ez dela behar bezala garatu, eta irakurketa murritza egiten dela, aitortzen dituen eskubideak ere bermatu gabe. Oroitarazi behar da Nafarroako Gobernuak bermatu behar duela Euskararen Legeak 10.1. artikuluan dioena, eta horretarako beharrezkoak diren baliabidek paratuko dituela:

10. artikulua

1. Herritar guztiek, Administrazio Publikoekiko harremanetan, euskara nahiz gaztelania erabiltzeko eta hautatutako hizkuntza ofizialean harrera izateko eskubidea dute.

Horretarako, neurri egokiak hartuko dira eta beharrezko gerta daitezkeen bitartekoak erabakiko, progresiboki eskubide honen erabilera bermatzeko.

Hau guztia kontuan izanik, aurkezten dugu honako ebazpen proposamena:

1. Nafarroako Parlamentuak Nafar Gobernua  premiatzen du administrazioa euskalduntzeko plan estrategikoa diseina dezan, herritarrek administrazioarekiko harremanak euskaraz izateko aitortua duten eskubidea bete ahal izateko: diagnostikoa, helburuak, lehentasunak, epeak, metodologia, jarraipen tresnak…

2. Nafarroako Parlamentuak Nafar Gobernua  premiatzen du hizkuntza eskubideak eta euskarazko zerbitzua bermatuko dituen plantilla organikoko hizkuntza eskakizunak berrikus ditzan, eta beharrezkoa den neurrian doitu ditzan, behin adituekin aztertuta, beharrak antzemanda eta irizpide berriak finkatuta.

3. Nafarroako Parlamentuak Nafar Gobernua  premiatzen du dagoeneko lanean ari diren langileak euskalduntzeko plangintza bat egin dezan, lehentasunak ezarriz eta paratutako helburuen erdiespen mailaren jarraipena eginez.

4. Nafarroako Parlamentuak Nafar Gobernua  premiatzen du berrazter ditzan Administrazioan euskara babesteko eta sustatzeko hartzen dituen neurriak, eta hizkuntza politika eraginkorragoa martxan jar dezan. 

